
Erant in quadam ciuitate rex et regina. Hi tres numero filias forma conspicuas habuere, sed maiores
quidem natu, quamuis gratissima specie, idonee tamen celebrari posse laudibus humanis
credebantur, at vero puellae iunioris tam praecipua, tam praeclara pulchritudo nec exprimi ac ne
sufficienter quidem laudari sermonis humani penuria poterat. Multi denique civium et aduenae
copiosi, quos eximii spectaculi rumor studiosa celebritate congregabat, inaccessae formonsitatis
admiratione stupidi et admouentes oribus suis dexteram primore digito in erectum pollicem
residente ut ipsam prorsus deam Venerem religiosis uenerabantur adorationibus. lamque proximas
civitates et attiguas regiones fama peruaserat deam quam caerulum profundum pelagi peperit et
ros spumantium fluctuum educavuit iam numinis sui passim tributa uenia in mediis conuersari populi
coetibus, uel certe rursum nouo caelestium stillarum germine non maria sed terras Venerem aliam
virginali flore praeditam pullulasse.

Sic immensum procedit in dies opinio, sic insulas iam proxumas et terrae plusculum prouinciasque
plurimas fama porrecta peruagatur. lam multi mortalium longis itineribus atque altissimis maris
meatibus ad saeculi specimen gloriosum confluebant. Paphon nemo Cnidon nemo ac ne ipsa
quidem Cythera ad conspectum deae Veneris navigabant ; sacra differuntur, templa deformantur,
puluinaria proteruntur, caerimoniae negleguntur ; incoronata simulacra et arae viduae frigido cinere
foedatae. Puellae supplicatur et in humanis uultibus deae tantae numina placantur, et in matutino
progressu uirginis uictimis et epulis Veneris absentis nomen propitiatur, iamque per plateas
commeantem populi frequentes floribus sertis et solutis adprecantur.

Haec honorum caelestium ad puellae mortalis cultum inmodica translatio uerae Veneris
uehementer incendit animos, et inpatiens indignationis capite quassanti fremens altius sic secum
disserit: "En rerum naturae prisca parens, en elementorum origo initialis, en orbis totius alma Venus,
quae cum mortali puella partiario maiestatis honore tractor et nomen meum caelo conditum
terrenis sordibus profanatur ! Nimirum communi nominis piamento uicariae uenerationis incertum
sustinebo et imaginem meam circumferet puella moritura. Frustra me pastor ille cuius iustitiam
fidemque magnus comprobauit luppiter ob eximiam speciem tantis praetulit deabus. Sed non adeo
gaudens ista, quaecumque est, meos honores usurpauerit : iam faxo eam huius etiam ipsius inlicitae
formonsitatis paeniteat.”

Apulée, Les Métamorphoses ou I’Ane d’or, lle siécle ap. J.-C.

